
Eyþór Árnason

hlýtur Bókmenntaverðlaun Tómasar Guðmundssonar 2009

Borgarstjórinn í Reykjavík, Hanna Birna Kristjánsdóttir, veitti í dag í Borgarbókasafni Reykjavíkur Bókmenntaverðlaun Tómasar Guðmundssonar árið 2009. Í ljóðasamkeppni um bókmenntaverðlaun Tómasar Guðmundssonar bárust að þessu sinni 42 handrit. Í dómefnd sátu Kolbrún Bergþórsdóttir formaður, Ingibjörg Haraldsdóttir og Jón Óttar Ragnarsson.

Besta ljóðahandritið að mati dómnefndar var Hundgá úr annarri sveit og reyndist það vera eftir Eyþór Árnason. Eyþór er fæddur 2. ágúst 1954. Hann ólst upp í Skagafirði, á Uppsölum í Blönduhlíð, og stundaði almenn sveitastörf frameftir aldri og tilfallandi vinnu, svo sem við brúarsmíði og grenjavinnslu. Vorið 1983 útskrifaðist hann úr Leiklistarskóla Íslands. Eftir það tóku við ýmis verkefni eins og leikstjórn hjá áhugaleikfélögum og vinna við auglýsingagerð. Árið 1987 hóf hann störf hjá Stöð 2 sem sviðsstjóri og vann þar til 2006 er hann flutti sig yfir til Saga Film. Sem stendur er hann sjálfstætt starfandi.

 Í umsögn dómnefndar segir m.a.: 

,,Í bókinni streymir ljóðmálið fram, sterkt og hugmyndaríkt. Kímnin er aldrei langt undan og alls kyns furður gera vart við sig, eins og þegar rjúpurnar hans Guðmundar í Miðdal sem gerðar eru úr gleri lifna við og láta sig hverfa. Í öðru ljóði leggja skip að bryggju bakvið mánann þar sem skuggalegir menn bíða með skjalatöskur. Og í enn öðru ljóði kemur Clint Eastwood ríðandi yfir Faxaflóann. Það er gnægð af skemmtilegri hugsun og hugmyndum í þessari ljóðabók.

Eyþór Árnason hefur ekki áður sent frá sér bók. Hann er fæddur í sveit en hefur búið flest sín fullorðinsár í höfuðborginni. Hann vitjar upprunans í ljóðum sínum, fléttar landið og sveitina saman við nútímatilveru á skemmtilegan og hugmyndaríkan hátt. Fjöldi þekktra einstaklinga kemur við sögu, jafnt lifendur sem látnir og ekki er allt sem sýnist." 

Stofnað var til Bókmenntaverðlauna Tómasar Guðmundssonar árið 1993, en þá voru 60 ár liðin frá því ljóðabók hans ,,Fagra veröld" kom út.   Nú eru verðlaunin veitt árlega í fjórða sinn í stað tvíærings og einungis fyrir óprentað handrit að ljóðabók í stað hvers kyns bókmenntagreina.  

Verðlaunaféð nemur 600 þúsund krónum.  Útgáfuréttur verðlaunahandrits er í höndum höfundar eða þess forlags sem hann ákveður. Ljóðabókin Hundgá úr annarri sveiteftir Eyþór kom út á vegum bókaforlagsins Uppheima um leið og verðlaunaafhendingin fór fram.

Nánari upplýsingar veitir verðlaunaskáldið í síma 696 9226 og

Signý Pálsdóttir, skrifstofustjóri menningarmála, í síma 693 9355.
